Бөек Җиңүгә – 70 ел
Син кайтмадың...
(Әдәби-музыкаль кичә)

Венера ХӘЙРУЛЛИНА,
Апас районы Борнаш урта мәктәбенең тарих һәм җәмгыять белеме укытучысы
Кичә барышы
1 нче алып баручы. Хәерле көн, кадерле кунакларыбыз – ветераннар, укытучылар, укучылар!

Менә 70 ел инде күгебез аяз. Безгә азатлыкны саклап калган, бүгенге бәхетле тормышыбыз өчен без бурычлы булган кешеләр дә арабызда бик аз калды. Аларның чәчләренә күптән инде чал кергән, йөзләренә вакыт тирән җыерчыклар сызган. Ләкин дәһшәтле сугыш елларын, ул китергән кайгы-хәсрәт, яраларны халык бик яхшы хәтерли. Давыллы елларда илбасарлар алдына корыч кыя булып баскан батырлар һич тә онытылмый.
(Салмак, сагышлы көй куела.)

2 нче алып баручы. Хәтер... Ил хәтере, халык хәтере... Тарихта ил һәм халык хәтереннән мәңге җуелмаслык вакыйгалар була. Бөек Ватан сугышы беткәнгә 70 ел үтсә дә, ул китергән кайгы-хәсрәт, ул ясаган яра һәм җәрәхәт күпләрнең йөрәгендә әле һаман төзәлми, әле дә әрни. Чөнки ул әрнү буыннан-буынга, сагыну-юксыну булып күчә һәм халык хәтеренә әверелә бара.

Ул хәтер мәйданнарда Мәңгелек ут булып яна, өчпочмаклы хатлар яисә кара пичәтле шомлы хәбәр булып, музейларда, сандык төпләрендә саклана... (Музыка көчәя, аннан акрыная.)
1 нче алып баручы. Җиһанда җәй... Җәй – безнең тыйнак тормышыбызга яңа көч, дәрт, омтылыш, ышанычлар алып килә торган вакыт.

2 нче алып баручы. 
Җирдә – яшәү,

Яшеллек һәм яшьлек!

Уяна җир яшел набаттан!

Иркәләнә яшь җир!

Тыныч яздан аңкып тора

Бөек эш тәме.

Яз. Җир. Кояш. Чәчәк. Бала-чага.
Бар да – җәйдә 41 дәге.
(Музыка. Сәхнәгә егет белән кыз вальс биеп чыга... Кинәт шомлы музыка яңгырый.)

1 нче алып баручы.
Левитанның тавышы яңгырады, 

Шул Левитан, таныш Левитан.
Өйдә бар да куйды тетрәнеп:
Тагын ни бар? Шомлы нинди таң?
Тавышыннын өй ник калтырана,
Ник куркыныч икән Левитан?

Кемнәрнедер кинәт юксынып,
Башын җиргә чаклы иде тал.

(Левитан тавышы яңгырый.)
2 нче алып баручы. 
Соңгы тапкыр кичә көлде дөнья, 

Соңгы тапкыр кояш балкыды.

Таң атмады бүген, таң атмады,

Алды җирне сугыш ялкыны.

Европада канлы Сабан туе,

Җирдә бүген ялкын, көл исе.

Җиңү байрагыдай янып калды

Сабантуйның бөек сөлгесе.

1 нче алып баручы. Дәһшәтле 22 июнь таңында иртәнге сәгать 4тә меңләгән немец туплары безнең чик буе заставаларына, хәрби штаб һәм казармалар өстенә, элемтә үзәкләренә һәм юлларга, Кызыл Армиянең төп көчләре тупланган урыннарга төбәп ут ачтылар. Шул ук сәгатьтә свастикалы меңләгән дошман бомбардировщиклары һавага күтәрелде һәм, СССР чиген бозып, тыныч илебез өстенә ыргылды. Бөек Ватан сугышы башланып китте.
(«Священная война» жыры яңгырый.)
2 нче алып баручы. 
Матурлыгы өчен бу көннәрнең, 

Кемнәр генә корбан булмаган!

Исемнәрен тарих безгә үзе

Саклап килә ерак еллардан!

Туган ил хакына,
Туган җир хакына

Авылдашлар башын салдылар.

Безнең гомер өчен алар

Мәңгегә чит илдә калдылар!

(«Солдатлар» җырының 1 нче куплеты башкарыла.)
1 нче алып баручы. Бөек Ватан сугышына безнең өч авылдан 414 ир- ат һәм хатын-кыз сугышка киткән.

Бер кайтырбыз диеп киткән юлдан

Китсәләр дә алар кайтмады.

Алар өчен ачы җилләр генә

Ачып-ябып йөрде капканы.

(«Солдатлар» җырының 2 нче куплеты башкарыла.)

2 нче алып баручы. «Бер кайтмасак, бер кайтырбыз», – дип киткән авылдашларыбызның 316сы туган туфрагын үбү бәхетенә ирешә алмады. Алар еракта мәңгелек йокыга талдылар.

(«Солдатлар» җырының 3 нче куплеты башкарыла.)
1 нче алып баручы.
Яралары аның тирән иде,

Кирәк иде канын сакларга.
Марля белән урап, күзләрен дә 

Туры килде аның капларга.

Күп юл үткән кыю, батыр солдат

Ачык сизде үлем килүен, 

Ачык сизде йөрәгенең инде

Соңгы тибеш белән тибүен.

Һәм ул, барлык булган көчен җыеп, 

Күтәрелде:

– Ачыгыз күземне.

Соңгы тапкыр тагын бер булса да 

Күреп калыйм туган илемне! –
Диде дә ул, күзе йомык килеш.

Акрын гына түбән иелде,

Соңгы сулыш алган чакта аның

Яткан җирен үбүе күренде.

(Метроном куела, ул йөрәк ритмы кебек эшли, акрынаеп сүнә.)

1 нче алып баручы. Бу сугыш 20 млннан артык кеше гомерен алды. Шулар арасында авылдашларыбыз да бар. Әҗемнән – 78, Әлмәндәрдән – 219, Борнаштан 117 кеше сугышка китеп, шуларның 98 е генә туган авылына кайту бәхетенә иреште. 316 авылдашыбыз чит җирләрдә башын салды. Еракта мәңгелек йокыга талган авылдашларыбызны 1 минутлык тынлык белән искә алыйк.
1 нче укучы.
17гә яңа чыккан дуслар

Калдырдылар туган йортларын.

Күкрәкләре белән каплар өчен

Каһәрләнеп дошман тупларын.

Ил хәвефле чакта ирләр урыны

Ут эчендә, ялкын эчендә.

Иелеп тә алар өлгермәде,
Улларының бишеге өстенә.

2 нче укучы.
Кырык бернең җәе искә төшә,
Тугайлардан атлар кайтканда.
Кешеләр генә түгел, ул елны бит

Армиягә китте атлар да.

Аларга да җиңел булмагандыр

Соң кат күрү туган җирләрне. 

Кемдер шунда: «Атлар елый», – диде

Һәм үзе дә үксеп җибәрде.

2 нче алып баручы. Сугыш... Каһәр суккан сугыш. Ачлык. Үлем. Яралар. Күз яшьләре. Газизләрнең сугыш кырында ятып калуы белән килешә алмыйча күз яшьләрен түгә-түгә сукырайган аналар, өчпочмаклы солдат хатларын изге ядкарь итеп күрүче балалар.

1 нче алып баручы. 
Суык булса безгә әни тагы 

Шул ук сандык төбен актарды.

Җаннар җылынганчы укыдык без,

Әткәйләрдән килгән хатларны.

Алар безне түбән төшүләрдән,

Хурлык, эчүләрдән саклады – 

Солдат әткәебезнең хатлары.

2 нче алып баручы. Сугыш китергән хәсрәт-михнәт дәрьясын соңгы тамчысына хәтле эчеп, өсләренә ишелгән бөтен авырлыкарга чыдап-түзеп, ил-көн өчен сәламәтлекләрен, яшьлекләрен, бәхетләрен корбан итеп, пар канатсыз калган газиз җаннар – кыз-әбиләр.

1 нче алып баручы. Алар бер мәртәбә дә ир назын татып карамаганннар. Алардан беркайчан да «газиз балам» дигән йөрәк авазы чыкмаган. Аларга беркем дә беркайчан да «әни» диеп килеп сыенмаган. Алар яуга киткән ирләрне алыштырган. Еш кына: «Өйдә балаң елап утырмый», – дип, аларга иң авыр эшләрне йөкләгәннәр. Аларның насыйп ярлары я сугыштан кайтмаган, я табылмаган. Бүген гомер көзләрендә, алар ялгыз каеннардан да ялгыз булып, капка тавышы ишетелгән саен ниндидер өмет белән тәрәзәдән тәрәзәгә йөреп, карт кыз исемен күтәреп япа-ялгыз гомер кичерәләр.

(«Ышанмыйм!» дигән җыр башкарыла.)
3 нче укучы.
Авыр туфраклары җиңел булсын!

Асыл ирләр, матур хатыннар –
Барысы да бергә урын алган;

Уртак монда урын, законнар.

Яшерен тарих үзе күмелгәндер

(Тарихның да шундый кабере бар);

Кеше исеме белән бәйләнгәнгә

Каберләрнең безгә кадере бар.

Күпме башлар үзе өчен туган, 

Иле өчен гомерен яндырган,

Ә үзенә күпне сорамаган

Баш очына тик таш калдырган.

2 нче алып баручы.

Кайтмаганнар яу кырыннан,

Кайтмаганнар илне саклаганнар.

Курыкмыйча утка атлаганнар,
Суга батмаганнар кайтмаганнар.

1 нче алып баручы.
Кайтмаганнар – илне сатмаганнар,
Күкрәк киереп аны яклаганнар.

Шомлы юлда – Иделдән Эльбагача

Җиңеп атлаганнар – кайтмаганнар.

2 нче алып баручы.
Кайтмаганнар – уйда сакланалар,

Җырдай ятланалар кайтмаганнар.

Сандык төпләрендә өчпочмаклы хатлар

Күз карасы кебек сакланалар:
Кайтмаганнар...

1 нче алып баручы. Кичерегез безне, хәбәрсез югалганнар! Вакытында һәркайсыгызны барлап, исемнәрегезне дан-шөһрәткә күммәгән өчен, ялгыз карт аналарга, балаларга, тол калган хатыннарыгызга вакытында ярдәм кулы сузмаган өчен кичерегез безне, хәбәрсез югалганнар!

(«Хәбәрсез югалганнар» дигән җыр башкарыла.)
2 нче алып баручы. 
Күп кайгылар күргән Идел-анам,
Ярларына сыймый акканда.

Тын күлләрен сагынып безнең якка

Киек казлар очып кайтканда.

Изге хәбәр йөрде җирне иңләп –

Сугыш беткән, сугыш басылган.

Күңелләргә кереп калды ул көн

Кабатланмый торган таң сыман.

(Ю.Левитан тавышы: Җиңүне хәбәр итә. «День Победы» җырының музыкасы яңгырый.)
1 нче алып баручы. 
Ә шулай да беркөн

Туган якка кайтты кайтмаганнар.

Исемнәре данга төрелгәнгә

Һәйкәл булып басты

Кайтмаганнар!

Туган туфракка

Мәгърур һәйкәл булып!

Баш иябез сезгә

Каһарманнар!

(Веноклар куела. «Һәйкәлләрдә чәчәк» дигән җыр башкарыла.)
4 нче укучы. Радиодан җыр агыла. Ул күңелләрне еракларга алып китә. Җыр моңландыра, җыр хатирәләрне яңарта: 

...Бер кайтмасам, әнкәй, бер кайтырмын,

Утыңны сүндермичә мине көт.

Сине көттереп тә кайталмасам,

Кичер мине, әнкәй, гафу ит?!
(«Син кайтмадың» дигән җыр башкарыла.)  
5 нче укучы. 
Күзләреңне тутырып, әби җаным,

Кемне эзлисең син, карыйсың?

Хәтерләтә синең карауларың

Канлы сугышларның тарихын.

Әйт син, әби, кемне карыйсың?

Кайтмас микән йөрәк парәм? – димсең,
Кайтмый, әби, көтмә балаңны.

Эзлә гөл, чәчәкләр арасыннан

Күз алмаңны, йөрәк парәңне.

Йөрәгеңнән тамган балаңны.

Суырып, суырып чәчәкләрне үп син,

Күзләре күк күреп бәгъреңнең.

Яшьләреңне чәчәкләргә түк син, 

Искә төшереп ташын кабернең.

Кабере кебек күреп бәгъреңнең.

Сугарылган каннар, яшьләр белән, 

Нәфис тамырлары аларның.

Җир-әнкәйнең кайнар яше белән

Каны белән герой балаңның.

Балаң төсе ит син аларны.

2 нче алып баручы.
Ил язмышы ир йөрәге аша үтә
Илгә килде ачлык, сугыш, бөлгенлекләр

Ветераннар шул сынауны үтте.

Ветераннар! Чәчегезгә бәс кунса да 

Сез постта әле һаман.

41нең май салютын

Исендә тотсын дошман!

(Хөрмәтле ветераныбыз ... (исем-фамилиясе әйтелә) сүз бирәбез.)

6 нчы укучы. Картаймагыз әле, ветераннар,

Европаны саклап калган ирләр.

Җиңү бәйрәмнәрен якынайтып,
Үттегез сез күпме илләр,

Үттегез сез күпме җирләр!

7 нче укучы.
Җырлагыз сез җиңү көннәрендә

Яшьлегегез – Җиңү көйләренә.

Ветераннар, сез күп түгелләр бит

Кайталмады күпләр өйләренә.
Кайталмады күпләр илләренә.

8 нче укучы. 
Солдатларча итеп урамнардан

Узыгыз сез, данлы ветераннар.

Картаймагыз, әй сез, тынмас җаннар,
Сезгә тиеш әле бик күп назлар,

Сезгә тиеш әле бик күп язлар.
9 нчы укучы.
Мең-мең рәхмәт сезгә, изге җаннар, 

Илебезне саклап калучылар –

Ятып калучылар, янучылар,

Гомерлеккә яра алучылар...
Рәхмәт сезгә, ихлас ант иткәннәр,

Дошман зинданында интеккәннәр,

Мең-мең рәхмәт сезгә, Европаның

Азатлыгы өчен кан түккәннәр!
10 нчы укучы.

Рәхмәт сезгә, «Ватан өчен!» диеп, 

Утлы өермәләр кичүчеләр,

Зур батырлык кылып, исемнәре

Бөек Мәңгелеккә күчүчеләр...

Мең-мең рәхмәт сезгә, басуларда

Көнне-төнгә ялгап тырышканнар,

Ачлы-туклы яшәп, яугирләргә

Икмәк, корал белән булышканнар!

Мең-мең рәхмәт сезгә, изге җаннар,
Исәннәр һәм гүрдә ятучылар,

Туган ягыбызга иң кадерле

«Җиңдек!» сүзен алып кайтучылар!
1 нче алып баручы. 
Җиңү! Еллар, аерылулар аша

Илгә кайткан язгы тантана.

Кавышулар, очрашулар язы

Тәбрик ява илгә, дан ява!

2 нче алып баручы.
Җиңү! Көрәш, зур корбаннар белән

Үткән юлыбызның хаклыгы.

Туган илкәемнең йөз аклыгы

Тугрылыгы бөек халкымның.

1 нче алып баручы.
Җиңү данын илнең салютлары

Гасырларга алып барырлар.

Туар еллар безнең батырларны

Хөрмәт белән искә алырлар.

2 нче алып баручы.
45 нең якты май таңында

Кояш булып Җиңү балкыган.

70 ел җирне сөендереп

Нурын сибә дөнья халкына.
(«Җиңү җыры» башкарыла.)

